
ABUZƏR MÜƏLLİM HAQQINDA ÜRƏK SÖZLƏRİM

Qəmzə HACIYEVA
Bakı Dövlət  Universiteti Biblioqrafiyaşünaslıq kafedrasının

baş müəllimi

Əziz müəllimim “Birləşmiş Millətlər Təşkilatı yanında Beynəlxalq
İnformasiyalaşdırma Akademiyasının akademiki, Əməkdar elm xadimi, müs-
təqil respublikamızın “Şöhrət” ordeninə layiq görülmüş tarix elmləri doktoru,
professor Abuzər Xələfov haqqında fikir söyləmək çox məsuliyyətli, eyni
zamanda çox şərəfli bir işdir.

Respublikamızda kitabxanaşünaslıq elminin banisi, kitabxana işi tarixi-
nin görkəmli tədqiqatçısı olan professor A.Xələfovu mən 45 ildir ki tanıyıram.
Hazırda çalışdığım Kitabxanaçılıq-informasiya fakültəsinə qəbul olunduğum
vaxt ilk mühazirəni bizə məhz Abuzər müəllim oxumuşdur. Onun dərin məz-
munlu, maraqlı mühazirələri biliyimizi genişləndirməklə yanaşı, seçdiyimiz
ixtisasa sevgimizi, məsuliyyətimizi də artırırdı. Mühazirələrdəki dərin məz-
mun, reallıqla bağlılıq, zəngin faktlar indiyə kimi yaddaşımda dərin iz burax-
mış və bir müəllim kimi formalaşmağımda böyük rol oynamışdır. O vaxtlar
Abuzər müəllim mühazirələrinin birində qeyd etmişdi ki, kitabxanaşünaslıq
üzrə respublikamızda elmlər doktoru yoxdur. Lakin çox keçmədən bu sahədə
ilk doktorluq dissertasiyasını məhz onun özü müdafiə etdi. Hazırda fakültə-
mizdə üç elmlər doktoru, dörd professor fəaliyyət göstərir və onlarla
tədqiqatçı professor A.Xələfovun rəhbərliyi ilə namizədlik dissertasiyası
müdafiə etmiş, fəlsəfə doktoru olmuşlar.

Ətraflı biliyə, geniş məlumata, zəngin dünyagörüşünə malik professor
A.Xələfov həmişə axtarışda olan, öyrənən və öyrədən alim-pedaqoqdur. Onun
monoqrafiyaları, elmi əsərləri, dərslik və dərs vəsaitləri tədqiqatçıların və
tələbələrin oxuyub öyrəndikləri mühüm mənbələrdən biridir.

Professor A.Xələfov kitabxanaşünas-alim olmaqla yanaşı, eyni zamanda
biblioqrafik fəaliyyətlə də yaxından məşğul olmuşdur. Alimin əsərlərində
verilən kitabiçərisi ədəbiyyat siyahıları mühüm biblioqrafik məlumat mənbə-
ləridir. Azərbaycan Milli Elmlər Akademiyasının akademiki, görkəmli alim
Budaq Budaqov “Elm” qəzetində dərc edilmiş məqaləsində (2000, 29 noyabr)
professor A.Xələfovu “Azərbaycan biblioqrafiyasının şah damarı” kimi
qiymətləndirmişdir.

Milli kitabxanaşünaslıq elminin banisi, BDU-nun Kitabxanaşünaslıq
kafedrasının müdiri, professor Abuzər Xələfovun və Biblioqrafiyaçünaslıq
kafedrasının baş müəllimi Solmaz Sadıqovanın tərtib etdikləri “Heydər Əli-
yev: biblioqrafik məlumat kitabı” Azərbaycan biblioqrafiyası tarixində yeni
bir səhifə açmışdır. Azərbaycan, ingilis və rus dillərində tərtib olunmuş bu

fundamental biblioqrafik monoqrafiya ulu öndərimizin irsinin öyrənilməsində
ilk və mühüm məlumat mənbəyi kimi yüksək qiymətləndirilmiş və dövri
mətbuat səhifələrində bu haqda müxtəlif məqalələr dərc edilmişdir. Qeyd edək
ki, bu qiymətli biblioqrafik əsərin redaktoru və “Azərbaycan intibahının
böyük memarı” adlı ön sözün müəllifi BDU-nun rektoru, millət vəkili
akademik Abel Məhərrəmovdur.

2003-cü ildə “Dünyanın görkəmli dövlət xadimləri” seriyası ilə çap
olunmuş bu qiymətli biblioqrafik məlumat kitabının Azərbaycan, rus və
ingilis dillərində elektron diski də tələbatçıların istifadəsinə verilmişdir.

Ümummilli liderimiz Heydər Əliyev irsinin hərtərəfli dəqiqiliklə mey-
dana çıxarılması və dərindən öyrənilməsi əsasında yaradılmış bu elmi-kömək-
çi xarakterli biblioqrafik əsər biblioqrafiyalaşdırmanın metodikası sahəsində
müasir tələblər baxımından mühüm yenilikdir.

Görkəmli alim, mahir pedaqoq, professor Abuzər Xələfov bu gün nəinki
respublikamızda, o cümlədən, onun hüdudlarından çox-çox kənarda tanınır.
Bu ağsaqqal, müdrik insan ömrünü  elm yolunda,  gənc alimlərin, kitabxanaçı
kadrların yetişməsində çıraq etmiş və bu çırağın nuruna, şöləsinə minlərlə
insan toplaşaraq ondan bəhrələnmişlər. Əbəs deyil ki, fəlsəfə doktoru, dosent
Knyaz Aslan görkəmli alimin həyat və fəaliyyətinə həsr olunmuş monoqrafi-
yanı “Elm və təhsil fədaisi” adlandırmışdır. Bu fədailik Abuzər müəllimin
bütün yaradıcılığından “qırmızı xətt” olaraq keçir.

Müdriklər demişlər ki, elm sahibləri yalnız elmlərinin çoxluğu ilə deyil,
əməllərinin faydalılığı, əxlaqlarının saflığı və özlərinin xeyirxahlığı ilə də
seçilməlidirlər.

Şəxsiyyətinə çox böyük hörmət və ehtiram bəslədiyim professor A.Xə-
ləfov həmişə fakültəmizin ağsaqqalı olub, istər müəllimlərə, istərsə də tələbə-
lərə böyük atalıq qayğısı ilə yanaşıb. O, dəyərli məsləhətləri ilə hər bir kəsə
əlindən gələn köməkliyi göstərir. Onun qayğı və diqqətini həm həmkarları,
həm də tələbələr daim hiss edib, duyurlar. Hörmətli  professor A.Xələfov
rayondan gəlib şəhər  mühitinə düşmüş yüzlərlə tələbənin  burada yaşayıb təh-
sil almaları üçün  onlara atalıq qayğısı göstərərək müvafiq şərait yaradılmasın-
da öz köməkliyini əsirgəməmişdir.

Bu qayğıkeşliklə yanaşı, o, həm də ciddi və tələbkardır. Bunun nəticəsi-
dir ki, onun rəhbərliyi ilə neçə-neçə gənc tədqiqatçı alimlik dərəcəsi almışlar.

Təbii ki, biz də fəaliyyət göstərdiyimiz illər ərzində müəyyən təcrübə
qazansaq da əldə etdiyimiz nailiyyətlərə görə ilk növbədə hörmətli müəllimi-
mizə minnətdarıq. Mənim müəllim vəzifəsinə seçilməyimdə ilk xeyir-duanı o
vermişdir və sonrakı fəaliyyətimdə də mən onun müəllim, ustad kimi  qayğı
və diqqətini hiss edib, ona minnətdar olmuşam.

Ötən yay səhhətimlə əlaqədar Abşeron sanatoriyalarından birində müali-
cə keçirdim. Təsadüfən  orada Abuzər müəllim və onun  xanımı ilə rastlaşdım.

Sanki doğma, yaxın adamlarımı görürdüm və bir daha onların necə qayğıkeş
“böyük insan” olduqlarının şahidi oldum. Hər ikisi qaldığım şəraitlə, keçdiyim
müalicə ilə yaxından maraqlanıb, öz dəyərli məsləhətlərini verirdilər.

Aqillər demişlər ki, sənə edilən yaxşılıq üçün mükafat verməyə əlin qısa
olsa da, dilin şükür üçün uzun olsun. Abuzər müəllim, şükür ki, Siz varsınız.
Şükür ki, mən Sizin tələbəniz olmuşam və bu gün də Sizinlə eyni fakültədə
çalışıram!

Görkəmli mütəfəkkir N.Tusi demişdir ki, bu dünyadakı mövcudiyyatın
ən şərəflisi olan insanı kamilliyə çatdırmaq məqsədini güdən sənət dünya
sənətlərinin ən şərəflisidir. Həyat yolu gənc nəslə bir örnək olan professor
A.Xələfov tələbələrinə elmi biliklərə yiyələnməkdə köməklik göstərməklə
yanaşı, onların bir insan kimi formalaşmalarında da böyük rol oynayır. O,
tələbələrin həmişə hörmətini qazanmışdır. Onun tələbəsi olmağı onun
rəhbərliyi altında tədqiqat işi aparmağı  hər bir gənc özünə fəxr və şərəf bilir.

Hörmətli, əziz müəllimim! Sizin 80 illik yubileyinizi mən də ürəkdən
təbrik edir, Sizə həyatın ən  gözəl neməti olan möhkəm cansağlığı, uzun ömür,
çətin, lakin şərəfli işinizdə uğurlar arzulayıram!


